
PRÓLOGO 

Os primeiros agricultores foron elixindo as plantas silvestres que mellor se axustaban ás súas 
necesidades, acelerando así a súa “selección natural” cara ás variedades que atopamos hoxe nas 
hortas.  

Coa chegada da agricultura moderna, as novas variedades, máis produtivas, homoxéneas e mellor 
adaptadas ás necesidades de mercado, substituíron as tradicionais, que desapareceron ou quedaron 
relegadas a hortas familiares. O efecto da introdución destas variedades modernas foi paradoxal 
pois os programas de mellora que as fixeron posibles baseábanse na gran variabilidade xenética 
existente; e a súa introdución, posteriormente, supuxo unha redución drástica desta variabilidade.  

A partir dos anos 60 os organismos internacionais, como a FAO, recoñeceron que a rápida 
desaparición destas variedades tradicionais podería no futuro limitar a resposta dos melloradores 
de cultivos ás novas necesidades (resistencia á seca, enfermidades e pragas). En 1979 iniciáronse 
os programas de conservación e intercambio, comezan así as primeiras prospeccións de sementes 
para a súa conservación.  

O material presentado neste catálogo empezouse a recoller en Galicia a partir de 1978 en diversas 
prospeccións (Táboa 1) e foi conservado polo Centro de Recursos Fitoxenéticos (CRF) do 
Instituto Nacional de Investigación e Tecnoloxía Agraria e Alimentaria (INIA). Deste material 
gárdase copia na Misión Biolóxica de Galicia do Consello Superior de Investigacións Científicas 
(CSIC) e no Banco de Xermoplasma do Centro de Investigacións Agrarias de Mabegondo 
(CIAM).  

O segundo Plan de acción mundial para os recursos fitoxenéticos para a alimentación e a 
agricultura (FAO, 2011) establece que para un mellor manexo e utilización dos recursos 
fitoxenéticos é fundamental unha información actualizada e de calidade. O obxectivo deste 
catálogo non é outro que o de dar a coñecer o material que se conserva.  

Somos conscientes, e esperamos, que neste catálogo non estean todas as variedades de chícharo de 
Galicia. Só fai falla mirar o mapa de Galicia onde se representa a orixe de cada chícharo (Figura 
1) e ver claramente que hai moito sen recoller.  

Temos a confianza de que haberá lectores que non van atopar neste catálogo a variedade de 
chícharo que conservan. Precisamente a eles vai dirixido este libro, para que nos confíen esa 
semente que eles conservan con tanto agarimo e impidamos entre todos que se perda este 
patrimonio.  

Manuel Riveiro Leira 

Figura 1. Localización da orixe das variedades do catálogo 

Ano Colleitador Variedades
1978 Descoñecido 2

1980 Descoñecido 2

1980 M.A.Bueno; M.C. Alamán; H. Pascual; O. Blanco; E.Bettencourt; L. Gusmao; M. Mota 7

1981 Descoñecido 5

1981 M.A.Bueno; M.C. Alamán;  C. Casanova 9

1981 M.A.Bueno; M.C. Alamán; H. Pascual; E.Bettencourt; L. Gusmao; 21

1987 Descoñecido 4

1988 Descoñecido 33

1989 Descoñecido 13

1991 Descoñecido 4

1999 E. Wilder; J. Piñeiro 3

2011 M. Parra; T. Marcos; J. R. Larreina; L De La Rosa; F. Berrio; A. Ordás 1

2011 S. Trastoy; A. Rivera 1

2012 L. De La Rosa; A. Pelluzo; F. Berrio; P. López; T. Marcos; J.R. Larreina 1

2012 L. De La Rosa; A. Pelluzo; F. Berrio; P. López- Cepero; T. Marcos; J.R. Larreina 3

2012 Mª Luz; A. Rivera 1

2013 M. Parra; T. Marcos; J. R. Larreina; L De La Rosa; F. Berrio 4

2013 M. Quintía; A. Rivera 1

Táboa 1. Ano, colleiteiros e número de variedades

ORGANIZACIÓN DOS DATOS 

Para facilitar o recoñecemento dos chícharos, este catálogo presenta tres imaxes (flor, vaíñas 
e grans secos) e unha ficha técnica cos parámetros que considera a UPOV (International 
Union for the Protection of New Varieties of Plants, 2004) como máis representativos do 
chícharo. 

Localización 

No primeiro apartado da ficha técnica aparecen o nome local, os códigos da variedade nos 
bancos de xermoplama do CRF e do CIAM, así como a súa localización. No nome local 
aparece frecuentemente o termo “garavanzo” que evidentemente non ten que ver co 
garavanzo (Cicer arietinum), senón chícharos que se acostuman utilizar secos como outras 
leguminosas como as lentellas e os garavanzos.  

Planta 

Altura da planta: medida en m dende o colo da raíz ata a última folla, excluíndo o gabián 
se este aparece. Segundo o seu porte podemos diferenciar as variedades en: ananos 
(0,25-0,90 m), de medio enrame (0,90-1,50 m.) e de enrame (pode chegar a 3 m).  

Primeiro nó fértil: fai referencia ao primeiro nó onde aparecen as vaíñas. As follas, 
compostas de 1 a 4 pares de folíolos de forma ovada, son de cor verde e ás veces xaspeadas. 
Rematan xeralmente nun gabián que serve de asa á planta. Na base das follas teñen un gran 
par de estípulas, con frecuencia maiores que os folíolos (Figura 2). 

Estípula Folíolos

Gabián

Folla

Figura 2. Estípula e partes da folla 

Coloración antocianina: pigmento vermello que aparece ás veces no punto de unión 
entre o talo a estípula (Figura 3). 

A B

Figura 3. Planta sen antocianina (A) e con antocianina (B) 

Estípula: é o alto, medido en cm, dende a unión co talo ata o extremo. O ancho está medido 
en cm pola parte máis ancha.  

Produción de vaíñas e gran verde: medido en g por planta. 

A flor 

As inflorescencias nacen en acios ou illadas nas axilas das follas. Teñen fecundación 
autógama. A cor da corola adoita ser esbrancuxada en cultivares que se aproveitan pola súa 
semente e morada naqueles cultivares que se aproveitan coa súa vaíña (bisaltos ou 
tirabeques) (Carravedo & Mallor, 2008).  

Días de floración: número de días ata que o 30% das plantas presenten polo menos unha flor 
aberta. 

Antocianina: cando se presenta este pigmento a flor adoita ser: branca rosácea, rosa e 
púrpura vermella. 

A vaíña 

O froito do chícharo é unha vaíña cun número variable de sementes (de 4 a 12).  Presenta na 
cara interna unha formación fibrosa (células pergamiño que están ausentes nos tirabeques). 

Grao de curvatura:  clasifícase en ausente, débil, medio, forte e moi forte.  

Tipo de punta: esta pode ser afiada ou roma (Figura 4). 

Peso 100 vaíñas: peso en g de 100 vaíñas verdes. 

Lonxitude: medida en cm.  

Nº de óvulos por vaíña: cando non son fecundados quedan espazos baleiros entre os grans. 
Cando son fecundados todos coinciden co número de grans por vaíña. 

Nº de vaíñas por nó: nas variedades presentadas o número oscila entre un e dous. 

A

B

Ausente        Débil        Medio       Forte          Moi forte

Figura 4. Curvaturas en vaíñas romas e afiadas 

A semente 

Presenta certa latencia, aínda que de curta duración. A xerminación varía desde 6 a 15 días, e a 
capacidade xerminativa é arredor dos tres anos. A temperatura óptima de xerminación é 20 ºC, 
a mínima 4 ºC e a máxima 31 ºC. 

Forma da semente: presenta tres formas fundamentais: elipsoide, cilíndrica e irregular. No caso 
de presentar máis de unha forma  elixiuse a maioritaria. 

Textura: pode ser lisa ou rugosa. 

Peso de 100 grans verdes: peso en gramos de 100 grans verdes.  

Peso de 100 grans secos: peso en gramos de 100 grans secos.  

Cor do gran: cor predominante da mostra, se non hai predominancia cítanse as cores máis 
relevantes.  

Cor do cotiledón: para apreciala hai que eliminar a capa exterior do gran seco.  

Cor do hilum: o hilum é a parte da semente que está unido á vaíña e pode ser da mesma cor que 
o resto do gran ou pode ser máis escura e incluso negra. 

Volume de 100 grans: volume de 100 grans medidos en centímetros cúbicos. 

FICHAS DE CHÍCHAROS

